
Na osnovu člana 2.9 stav (1) tačka 2., i člana 6.3 stav (3) Izbornog zakona Bosne i 

Hercegovine ("Službeni glasnik BiH", br. 23/01, 7/02, 9/02, 20/02, 25/02, 4/04, 20/04, 25/05, 

52/05, 65/05, 77/05, 11/06, 24/06, 32/07, 33/08, 37/08 i 32/10), Centralna izborna komisija 

Bosne i Hercegovine je na 15. sjednici, održanoj 29.04. 2010., donijela  

 

 

UPUTSTVO  

o procedurama za  rješavanje po prigovorima i ţalbama podnesenim 

Centralnoj izbornoj komisiji BiH i izbornim komisijama 

 
 

POGLAVLJE I. UVODNE NAPOMENE 

 

 

Član l. 

(Primjena) 

 

Uputstvo o procedurama za rješavanje po prigovorima i žalbama podnesenim Centralnoj 

izbornoj komisiji BiH i izbornim komisijama (u daljnjem tekstu: Uputstvo) utvrđuju se: opći 

principi postupka odlučivanja po prigovorima i žalbama, nadležnost i postupak odlučivanja, 

rokovi i druga pitanja značajna za zaštitu izbornog prava. 

 

 

Član 2. 

(Supsidijarna primjena) 

 

U svim pitanjima koja nisu propisana ovim uputstvom postupa se prema odredbama Zakona o 

upravnom postupku. 

 

Član 3. 

(Definicije) 

 

Pojedini izrazi korišteni u ovom uputstvu imaju sljedeća značenja: 

 

a) birač označava državljanina BiH koji ima biračko pravo; 

 

b) politički subjekt označava političku stranku, nezavisnog kandidata, koaliciju ili listu 

nezavisnih kandidata, ovjerene za učešće na izborima u skladu sa Izbornim zakonom Bosne i 

Hercegovine; 

 

c) izborna komisija označava općinsku izbornu komisiju, gradsku izbornu komisiju i Izbornu 

komisiju Brčko Distrikta BiH; 

 

d) ovlašteni predstavnik za podnošenje prigovora i žalbi političke stranke, koalicije i liste 

nezavisnih kandidata je predsjednik političke stranke, ovlašteni predstavnik koalicije, 

ovlašteni predstavnik liste nezavisnih kandidata ili lice koje oni ovlaste uz priloženo 

ovlaštenje;  

 

e) strana u postupku označava birača ili političkog subjekta po čijem je prigovoru ili žalbi  

pokrenut postupak ili protiv kojeg se vodi postupak, ili birača koji, radi zaštite svojih prava ili 

pravnih interesa, ima pravo učestvovati u postupku; 

f) zaposlen ili na drugi način angaţiran u izbornoj administraciji označava lice koje radi u 

organu za provođenje izbora;  

 

g) organ za provoĎenje izbora, u smislu ovog uputstva, označava, pored organa za 

provođenje izbora utvrđenih odredbama Izbornog zakona Bosne i Hercegovine (u daljnjem 

tekstu: Izborni zakon BiH), i centar za birački spisak, centar za brojanje glasova i Glavni 

centar za brojanje, ako je formiran. 

 

h) izborni period, u smislu ovog uputstva,  označava period od dana raspisivanja izbora do 

dana potvrđivanja rezultata izbora. 

 
 

POGLAVLJE II. PRVOSTEPENI POSTUPAK  

 

Član 4. 

(Postupak po sluţbenoj duţnosti)  

 

 

(1) Inicijativu za pokretanje postupka, u smislu st. (2) i (3) ovog člana, može podnijeti i 

svako pravno ili fizičko lice čije je pravo ustanovljeno Izbornim zakonom BiH povrijeđeno.  

 

(2) Izborna komisija može, nakon saznanja za učinjenu povredu odredbi Izbornog zakona BiH 

iz svoje nadležnosti, pokrenuti postupak po službenoj dužnosti protiv političkog subjekta, 

kandidata ili pristalice političkog subjekta, zaposlenog ili na drugi način angažiranog u 

izbornoj administraciji. 

 

(3) Centralna izborna komisija Bosne i Hercegovine (u daljnjem tekstu: Centralna izborna 

komisija BiH) može, nakon saznanja za učinjenu povredu odredbi Izbornog zakona BiH iz 

svoje nadležnosti, pokrenuti postupak po službenoj dužnosti protiv političkog subjekta, 

kandidata ili pristalice političkog subjekta, zaposlenog ili na drugi način angažiranog u 

izbornoj administraciji.  

 

Član 5. 

(Subjekt i rok za podnošenje prigovora) 

 

Birač i politički subjekt čije je pravo ustanovljeno Izbornim zakonom BiH povrijeđeno može 

Centralnoj izbornoj komisiji BiH ili izbornoj komisiji podnijeti prigovor najkasnije u roku od 

48 sati, odnosno u roku od 24 sata u izbornom periodu, od učinjene povrede, osim ako 

Izbornim zakonom BiH nije drugačije određeno. 

 

 

Član 6. 

(Forma i sadrţaj Obrasca prigovora)  

 

(1) Prigovor se podnosi na Obrascu koji sadrži: 

 

a) mjesto, vrijeme, kratak opis učinjene povrede, počinioca i dokaze koji potvrđuju 

navode prigovora; 

b) odredbe Izbornog zakona BiH za koje podnosilac prigovora smatra da su povrijeđene, 

c) broj faksa na koji će se dostaviti odluka po prigovoru i  

d) potpis podnosioca prigovora. 

 

(2) Uz prigovor se u prilogu podnose pisani dokazi. Ako se kao dokaz predlaže saslušanje 

svjedoka, dostavljaju se njihove potpisane izjave u pisanoj formi. 

(3) Ako je podnosilac prigovora politička stranka ili koalicija ili lista nezavisnih kandidata, 

prigovor potpisuje predsjednik ili ovlašteni predstavnik političke stranke ili koalicije ili liste 

nezavisnih kandidata ili lice koje oni ovlaste uz priloženo ovlaštenje.  

 

(4) Uz prigovor podnosilac dostavlja obrazac iz člana 7. ovog uputstva, osim ako nije ranije 

dostavljen izbornoj komisiji kojoj se prigovor podnosi. 

 

(5) Prigovor za čije postupanje je nadležna izborna komisija, podnosilac nije dužan  

dostavljati Centralnoj izbornoj komisiji BiH, ili ako to čini, treba jasno naglasiti da se 

dostavlja na znanje. 

 

Član 7. 

(Obrazac deponiranih potpisa)  
 

Potpisi ovlaštenih predstavnika moraju se nalaziti na Obrascu deponiranih potpisa ovlaštenih 

predstavnika političke stranke, koalicije i liste nezavisnih kandidata za podnošenje prigovora 

i žalbi, koji se predaje nadležnoj izbornoj komisiji. Obrazac se podnosi u periodu od dana 

raspisivanja izbora do dana potvrđivanja rezultata izbora. 

 

Član 8. 

(Način predaje prigovora)  

 

(1)  Prigovor se predaje isključivo neposredno ili faksom u izbornom periodu.   

 

(2) Prigovor se može dostaviti i elektronskom poštom i mora biti ovjeren kvalificiranim 

elektronskim potpisom u skladu s posebnim zakonom. 

 

(3) Kada Centralna izborna komisija BiH ili izborna komisija odlučuje po prigovoru koji je 

dostavljen faksom i kada ocijeni da je to potrebno, može zatražiti od podnosioca prigovora da 

original prigovora dostavi neposredno ili poštom.  

 

Član 9. 

(Prijemni štambilj) 

 

(1)  Ovlašteno lice u Centralnoj izbornoj komisiji BiH dužno je upisati na otisku štambilja 

vrijeme (sat i datum prijema) i način prijema prigovora, odnosno žalbe. 

 

(2) Ovlašteno lice u izbornoj komisiji, ako ne posjeduje štambilj iz stava (1) ovog člana, 

dužno je na prigovoru, odnosno žalbi upisati vrijeme, sat i način njegovog prijema i staviti 

svoj potpis.   

 

Član 10. 

(Rokovi i dostavljanje podnesaka) 

 

Komuniciranje između Centralne izborne komisije BiH, odnosno izborne komisije i strana u 

postupku koji se vodi po odredbama ovog uputstva, odvija se faksom. Početak i tok roka 

počinje od sata i datuma dostavljanja podneska, odnosno odluke faksom. Ako posljednji dan 

roka pada u nedelju ili na dan državnog praznika, rok ističe istekom tog dana s tim što je 

Centralna izborna komisija BiH i izborna komisija dužna osigurati pristup prostorijama radi 

preduzimanja radnje postupka ili prijema podneska. 

Član 11. 

 (Prvostepena nadleţnost Centralne izborne komisije BiH) 

 

(1) Centralna izborna komisija BiH ima prvostepenu nadležnost za odlučivanje zbog povreda: 

 

a) člana 7.3 stav (1) tačka 3 i 7., člana 7.3 stav (2)  i člana 7.4 stav (1) tačka 3. Izbornog 

zakona BiH i 

 

b) Poglavlja 16. Izbornog zakona BiH učinjenih od strane političkog subjekta;  

 

 

(2) Centralna izborna komisija BiH ima prvostepenu nadležnost za odlučivanje i zbog povreda 

odredbi Izbornog zakona BiH za koje se mogu izreći sankcije  propisane odredbama: 

 

a) člana 19.8 stav (1) tač. a), b), c), d), e), f), k), m), p), r), t) i u);; 

 

b) člana 19.9 stav (1) tač. a), f), j), k), n), r), s), t) i u) i 

 

c) člana 19.10 stav (1) tač. a) i b). 

 

(3) Centralna izborna komisija BiH ima prvostepenu nadležnost za odlučivanje o povredama 

izbornog procesa i izbornih prava i u drugim slučajevima propisanim odredbama Izbornog 

zakona BiH i provedbenim aktima donesenim na osnovu ovog zakona, u kojima je propisana 

prvostepena nadležnost Centralne izborne komisije BiH.  

 

(4) U slučaju da izborna komisija ne pokrene postupak iz člana 4. stav (2) ovog uputstva, 

odnosno ne odluči po prigovoru u slučajevima u kojima ima prvostepenu nadležnost i u 

rokovima predviđenim Izbornim zakonom BiH, Centralna izborna komisija BiH pokrenut će i 

okončati će postupak, odnosno odlučit će o prigovoru. 

 

 

Član 12. 

(Prvostepena nadleţnost izborne komisije) 

 

(1)  Izborna komisija ima prvostepenu nadležnost za odlučivanje zbog povreda odredbi iz 

Poglavlja 7. Izbornog zakona BiH, osim u slučaju povreda iz člana 7.3 stav (1) tačka 3. i 7., 

člana 7.3 stav (2) i člana 7.4 stav (1) tačka 3. Izbornog zakona BiH.  

 

(2) Izborna komisija ima prvostepenu nadležnost i za odlučivanje zbog povreda odredbi 

Izbornog zakona BiH za koje se mogu izreći sankcije  propisane odredbama: 

 

a) člana 19.8 stav (1) tač. a), g), h), i), j), l) n), o) i s).  

 

b) člana 19.9 stav (1) tač.  b), c), d), e), g) h), i), l), m), o), p), t) i u). 

 

(3) Izborna komisija ima prvostepenu nadležnost za odlučivanje o povredama izbornog 

procesa i izbornih prava i u drugim slučajevima propisanim odredbama Izbornog zakona BiH 

i provedbenim aktima donesenim na osnovu Izbornog zakona BiH u kojima je propisana 

prvostepena nadležnost izborne komisije.  

Član 13. 

(Postupak odlučivanja) 

 

(1) Centralna izborna komisija BiH ili izborna komisija odbacit će nedopušten, 

nepravovremen i prigovor koji je podnijelo neovlašteno lice.  

 

(2) Odbacuje se i prigovor u kojem se ne može utvrditi ko je njegov podnosilac.   

 

(3) U slučaju da prigovor nije podnesen na obrascu propisanom u članu 6. ovog uputstva, kao 

i prigovor koji je nerazumljiv, nepotpun, odnosno ne sadrži dovoljno dokaza kojima bi bili 

argumentirani navodi istaknuti u prigovoru, Centralna izborna komisija BiH ili izborna 

komisija će odmah obavijestiti podnosioca prigovora da u roku od 24 sata od prijema 

obavještenja dopuni prigovor i tako otkloni nedostatak na koji mu je u obavještenju ukazano. 

U istom obavještenju podnosilac prigovora bit će upozoren na posljedice neotklanjanja 

nedostatka, kao i činjenicu da će se u tom slučaju smatrati da prigovor  nije ni podnesen i da 

će biti donesen  zaključak protiv kojeg se može izjaviti posebna žalba.  

 

(4)  Ako prigovor ne odbaci iz razloga iz st. (1), (2) i (3) ovog člana, Centralna izborna 

komisija BiH ili izborna komisija pristupa njegovom rješavanju. 

 

(5) Centralna izborna komisija BiH ili izborna komisija prigovor bez odgađanja dostavlja 

faksom svim stranama navedenim u prigovoru. Strane navedene u prigovoru mogu se u roku 

od 24 sata od prijema prigovora, u pisanoj formi, izjasniti o navodima iz prigovora.  

Izjašnjenje se dostavlja lično ili putem faksa. 

 

(6) Centralna izborna komisija BiH ili izborna komisija može na sjednicu pozvati podnosioca 

prigovora, svjedoke i druga lica radi saslušanja, ako ocijeni da je to potrebno za pravilno 

utvrđivanje bitnih činjenica iz prigovora i njegovog pravilnog  rješavanja. O usmenoj raspravi 

ili drugoj važnoj radnji u postupku i izjavama stranaka ili svjedoka vodit će se zapisnik koji se 

sastavlja u skladu s odredbama Zakona o upravnom postupku. 

 

(7) Centralna izborna komisija BiH ili izborna komisija razmotrit će prigovor i donijeti odluku 

u roku od 48 sati nakon isteka roka utvrđenog u stavu (5) ovog člana. Centralna izborna 

komisija BiH ili izborna komisija dužna je o svojoj odluci odmah (faksom) obavijestiti 

podnosioca prigovora, kao i druge strane navedene u prigovoru. Izborna komisija dostavlja 

odluku i Centralnoj izbornoj komisiji BiH. 

 

(8) Centralna izborna komisija BiH ili izborna komisija može prigovor odbiti kao neosnovan  

ili ga usvojiti i izreći mjeru ili sankciju.  

 

Član 14. 

(Odluke po prigovoru) 
 

(1) Centralna izborna komisija BiH ili izborna komisija donosi odluku u pisanoj formi, koja 

sadrži: naziv Centralne izborne komisije BiH ili izborne komisije koja je odluku donijela, 

uvod, dispozitiv, obrazloženje, uputstvo o pravnom lijeku, potpis ovlaštenog službenog lica i 

pečat. 

 

(2) Uvod odluke sadrži: naziv Centralne izborne komisije BiH ili izborne komisije koja 

donosi odluku, nazive strana u postupku i kratko označenje predmeta postupka. 

 

(3)  Dispozitivom se rješava o predmetu postupka.    

(4) Obrazloženje odluke sadrži kratko izlaganje navoda iz prigovora, izvedene dokaze i ocjenu 

izvedenih dokaza.  

 

(5) Uputstvom o pravnom lijeku  strane u postupku obavještavaju se o pravu na žalbu:   

 

a)   kada je odluku po prigovoru donijela Centralna izborna komisija BiH, žalba se 

podnosi Apelacionom odjelu Suda Bosne i Hercegovine u roku od dva dana od 

dana prijema odluke Centralne izborne komisije BiH, putem Centralne izborne 

komisije BiH. 

 

b) kada je odluku po prigovoru donijela izborna komisija, žalba se podnosi Centralnoj 

izbornoj komisiji BiH u roku od 48 sati od prijema odluke izborne komisije, 

posredstvom izborne komisije. 

 

Član 15. 

(Mjere i sankcije izborne komisije) 

 

(1) Kada odlučuje po prigovorima, izborna komisija može narediti preduzimanje mjera 

kojima se otklanjaju nepravilnosti na koje se odnosi prigovor iz člana 11. stav (1) ovog 

uputstva, što uključuje, ali se ne ograničava na dodavanje ili brisanje imena birača sa 

Centralnog biračkog spiska, pokrenuti inicijativu za smjenjivanje lica koje radi u Centru za 

birački spisak ili smijeniti člana u biračkom odboru, ili narediti određenom licu ili stranci da 

obustavi aktivnosti kojima se krše odredbe Izbornog zakona BiH ili izreći novčanu kaznu.  

 

 

Član 16. 

(Sankcije Centralne izborne komisije BiH) 

 

(1) Kada odlučuje po službenoj dužnosti ili kada odlučuje po prigovorima i žalbama, 

Centralna izborna komisija BiH može narediti izbornoj komisiji, Centru za birački spisak ili 

biračkom odboru izricanje sljedećih mjera i sankcija predviđenih Izbornim zakonom BiH:  

 

a) preduzimanje mjera kojima se otklanjaju utvrđene nepravilnosti; 

b) novčanu kaznu koja ne prelazi iznos od 10.000 konvertibilnih maraka; 

c) uklanjanje imena kandidata s kandidatske liste ako se utvrdi da je kandidat lično 

odgovoran za povredu;   

d) poništenje ovjere političke stranke, koalicije, liste nezavisnih kandidata ili 

nezavisnog kandidata;  

e) zabranu angažiranja određenog lica za rad na biračkom mjestu, u Centru za birački 

spisak ili izbornoj komisiji. 

 
 

POGLAVLJE III. DRUGOSTEPENI POSTUPAK (POSTUPAK PO ŢALBI) 

 

Član 17. 

(Nadleţnost) 

 

(1) Centralna izborna komisija BiH ima drugostepenu nadležnost da odlučuje po žalbama 

uloženim na odluke izborne komisije.  

 

(2) Žalba se podnosi u roku od 48 sati od prijema prvostepene odluke.   

Član 18. 

(Sadrţaj ţalbe) 

 

Žalba sadrži: 

a) puni naziv, odnosno kontakte (s naznakom broja faksa) podnosioca žalbe; 

b) broj i naziv odluke koja se pobija žalbom; 

c) navode u kojem dijelu se odluka pobija; 

d) razloge žalbe i dokaze; 

e) potpis podnosioca žalbe i 

f) obrazac iz člana 6. ovog uputstva.  

 

 

Član 19. 

(Postupak po ţalbi) 

 

(1)  Na odluke svih izbornih komisija može se uložiti žalba Centralnoj izbornoj komisiji BiH, 

posredstvom izborne komisije, u roku od 48 sati od dana prijema odluke izborne komisije. 

  
(2)  Ako je žalba dostavljena direktno Centralnoj izbornoj komisiji BiH, ona će žalbu odmah  

faksom dostaviti izbornoj komisiji radi ispitivanja da li je žalba dopuštena, pravovremena i 

uložena od ovlaštenog lica. Žalba koju je prema članu 6.2 Izbornog zakona BiH podnijelo 

neovlašteno lice, ili  ako žalba nije pravovremeno podnesena ili je nedopuštena odbacuje se. 

 

 (3)  Izborna komisija koja je donijela prvostepenu odluku, ako ne odbaci žalbu  u smislu 

stava (2) ovog člana, može žalbu uvažiti i preinačiti svoju odluku, ili žalbu dostaviti 

Centralnoj izbornoj komisiji BiH sa svim spisima koji se odnose na predmet i  sa izjašnjenjem 

na žalbu, u roku od 24 sata od prijema žalbe. 

 

(4) Ako je žalba nedopuštena, nepravovremena ili izjavljena od neovlaštenog lica, a izborna 

komisija je propustila da je zbog toga odbaci, Centralna izborna komisija BiH će je odlukom 

odbaciti. 

 

(5)  Ako Centralna izborna komisija BiH žalbu ne odbaci, uzet će je u razmatranje i odmah 

faksom dostaviti svim stranama navedenim u žalbi. Strane navedene u žalbi mogu se u roku 

od 24 sata od prijema žalbe, u pisanoj formi, izjasniti o navodima iz žalbe i svoje izjašnjenje 

dostaviti faksom. 

 

(6)  Prilikom odlučivanja po žalbi, Centralna izborna komisija BiH može postupati na osnovu 

utvrđenih činjenica ili održavati rasprave. Centralna izborna komisija BiH održat će raspravu 

i provesti postupak saslušanja strana u postupku kada smatra to neophodnim za pravilno 

utvrđivanje bitnih činjenica i pravilnog rješenja postupka, a s ciljem bržeg i ekonomičnijeg 

otklanjanja nedostataka u prvostepenom postupku. 

 

(7) Centralna izborna komisija BiH donosi odluku u roku od 48 sati nakon isteka roka 

utvrđenog u stavu (5) ovog člana, osim u slučaju iz stava (6) ovog člana, i dužna je odmah o 

svojoj odluci faksom obavijestiti podnosioca žalbe, kao i druge strane navedene u žalbi.  

 

(8) Odlučujući po žalbi, Centralna izborna komisija BiH može žalbu odbiti, poništiti 

prvostepenu odluku u cijelosti ili djelimično, ili je izmijeniti. 

Član 20. 

(Sastavni djelovi odluke po ţalbi) 
 

(1) Centralna izborna komisija BiH donosi odluku u pisanoj formi, koja treba da sadrži: broj 

sjednice i datum, uvod, dispozitiv, obrazloženje, uputstvo o pravnom lijeku, potpis i pečat.  

 

(2) Uvod odluke sadrži: naziv Centralne izborne komisije BiH, nazive strana u postupku i 

kratko označenje predmeta postupka. 

 

(3)  Dispozitivom se rješava o predmetu postupka.    

 

(4) Obrazloženje odluke sadrži kratko izlaganje navoda iz žalbe, izvedene dokaze i utvrđeno  

činjenično stanje, razloge zbog koji se žalba odbacuje, odbija ili uvažava.  

 

(5) Uputstvom o pravnom lijeku strane u postupku obavještavaju se o pravu na žalbu koja se 

podnosi Apelacionom odjelu Suda BiH, posredstvom Centralne izborne komisije BiH, u roku 

od dva dana od  dana prijema odluke Centralne izborne komisije BiH. 

 

Član 21. 

(Odmjeravanje novčane kazne) 

 

Prilikom odmjeravanja novčane kazne, ali ne ograničavajući se, Centralna izborna komisija 

BiH i izborna komisija iz okvira svoje nadležnosti cijenit će sljedeće okolnosti kao 

otežavajuće: 

 

a) ako je korišten jezik koji bi nekoga mogao navesti ili podstaći na nasilje ili širenje mržnje, ili 

ako su objavljivane ili upotrebljavane slike, simboli ili drugi materijali koji mogu tako 

djelovati; 

b) učestalost izvršenja povreda, uključujući povrat; 

c) vrijeme i mjesto učinjene povrede; 

d) povrede izborne šutnje i 

e) odnos učinioca prema učinjenoj povredi. 

 

Član 22. 

(Sticaj i razdvajanje postupka) 

 

(1) U slučajevima kada jedan politički subjekt učini više istih ili sličnih povreda propisanih  

Poglavljem 7. Izbornog zakona BiH, Centralna izborna komisija BiH može odlučiti da o 

počinjenim povredama vodi jedinstven postupak i izrekne jedinstvenu kaznu.  

 

(2) U slučaju kada navodi iz prigovora ili žalbe upućuju na više povreda Izbornog zakona BiH 

učinjenih od jednog političkog subjekta, Centralna izborna komisija BiH može odlučiti da 

vodi razdvojeni postupak o počinjenim povredama ili da vodi jedinstven postupak. 

 

Član 23. 

(Prijava krivičnog djela) 

 

(1) Ako Centralna izborna komisija BiH ili izborna komisija smatra da je učinjeno krivično 

djelo koje se odnosi na izborni proces, dužna je to djelo prijaviti nadležnom tužilaštvu, u 

skladu sa zakonom. Ako postoje osnovi sumnje da je počinjeno krivično djelo koje se odnosi 

na izborni proces u vezi s provođenjem izbora za lokalne i kantonalne organe vlasti, prijava se 

podnosi nadležnom okružnom, odnosno kantonalnom tužilaštvu, u vezi s provođenjem  

izbora za entitetske organe vlasti prijava se podnosi nadležnom entitetskom tužilaštvu, a u 

vezi s provođenjem izbora za organe vlasti na nivou države Bosne i Hercegovine prijava se 

podnosi Tužilaštvu  Bosne i Hercegovine. 






